1735 Viðauki Hítardalsannáls: Vetur vægur, þó rosasamur. Vorið gott. Sumar grassamt. Heyskapur farnaðist vel. Haustið í betra lagi.  

Grímstaðaannáll: Töstug veðurátta eptir jólin. ... Skiptapi skeði í Eyrarsveit um sumarið þann 13. Augusti. Formaðurinn hér Bjarni Bárðarson, bjó i Neðri Lá. Á bát þessum voru 2 synir hans, fullorðnir, aðrir 2 piltar og einn kvenmaður, fóru til fiskiróðrar og drukknuðu á rúmsjó, af hverri orsök vita menn ekki; vindurinn var á norðan, hvass nokkuð. ... Vetrarfar gott frá jólaföstunni og til nýja ársins. 
Hvammsannáll: Seinni partur vetrarins snjóþungur, lagðist þó misjafnt (á), var harðari á Vesturlandi en suður.  ... Grasvöxtur var sem í meðalári, ogsvo heyskapur. Sumarið var blítt, en þerralint. Haustið vott, en hvorki kom frost né snjór inn til Marteinsmessu, að kalla mátti.  

Mælifellsannáll: Með nýárinu voru frost mikil. Gerði þann 10. í jólum blota, svo víða vestan fram í Skagafirði urðu jarðbönn að mestu, en jarðir nógar í Blönduhlíð og Tungusveit. Voru lengst af rosar vetur þann, en skánaði þó vel með níuviknaföstu. ... Haust var allgott og stillt veðurátta.

Höskuldsstaðaannáll: Vetur og árferði í betra lagi. 25. Februarii forgekk skip við Grímsnes á Látraströnd, drukknuðu 3 menn, fjórði komst lífs af. Nóttina milli þess 5. og 6. Octobris í miklu suðvestanveðri drukknuðu á heimleið til Reynistaðar sýslumaðurinn í Hegranesþingi, Jens Madtson Spendrup, og hans þénari, Jón Guðmundsson skóapiltur, af ferju í vestari Hérðasvötnunum.   

Vallaannáll: Fagurt með hörðu frosti nýársdag. Vetur upp þaðan mestallur harður og snjóasamur víðast. Vorið frá sumarmálum hart og óhægt að veðuráttufari allt fram um sólstöður.  ... Sumar ... misjafnt hér um sveitir nálega allt, votsamt, með stórregnum endur og stundum, og varð því ill nýting heyja sumsstaðar, en þó heyskapurinn fjarlagalaus [svo skrifað í handriti]. Í öðrum sveitum fjarlægari var það betra, og heyskapurinn betri ásamt nýtingunni. ... Haustið áþekkt sumrinu allt fram til vel hálfs mánaðar fyrir vetur. Var þá veðurátta góð allt til komu vetrarins. ... Vetur til jóla allgóður alstaðar með snjóleysum og stilltu veðurfari. Gott veður og kyrt og nokkuð þykkt með tunglsbirtu jólanótt og um hájólin, en 2 dögum fyrir nýárið fjúk með kulda. Laugardagsnótt [þ.e. aðfaranótt gamlársdags] og næsta dag þar fyrir að kveldi regn og stórviðri sunnan, sem linnti nýársmorguninn og gerði gott veður og fagurt með deginum.    

1736 Viðauki Hítardalsannáls: Vetur einn hinn bezti, kom nær aldrei fjúk til miðs vetar. Vorið blítt. Sumarið hagstætt. Grasvöxtur hin mesti, einkum á valllendi, tjótnaðist í bezta máta (sunnanlands). Haustið rosasamt.  

Grímstaðaannáll: Dágóður vetur fram til þorra, þá úr því nokkuð töstugri. ... Um haustið undir veturnætur urðu 3 skiptapar fyrir norðan, í Steingrímsfirði; ráku öll undan; einir áttu fáa faðma til lands; kona mannsins stóð á bakkanum; rak þá svo undan og skipið með mönnunum norður á Skaga, og var það sama kveldið, og voru þeir allir andvana fyrir í skipinu: 4 karlmenn og einn kvenmaður; höfðu verið á skipum þessum 3 hreppstjórar. 

Hvammsannáll: Var góður vetur og einn sá allra bezti, sem menn til mundu. Eptir sumarmál gerði kast, snjó og vinda, svo hrófnaði af sauðfé. ... Um sumarið varð grasvöxtur góður, líka víða nýting, en þó lakari norðanlands. Haustið frá höfuðdegi var stopult, með umhleypingum og stórvindum og snjóar lögðust að um veturnætur. ... 24. octobris gerði vestan áhlaup; þá voru menn rónir við Steingrímsfjörð, og forgengu þar 2 bátar með 5 manneskjum, en 3. báturinn fannst degi síðar norður við Skagaströnd, áralaus, heill, með 4 manneskjum, öllum örendum. Haustið var óstöðugt, með höstugum vindum, tilhlaupi og hreggviðri, í hverju nokkrir vegfarendur á fjöllum dóu.       

Höskuldsstaðaannáll: Vetur í betra lagi. Sumarið gott til sjós og lands. 

Mælifellsannáll: Vetur sá var allgóður til þorra. ... Það sumar var heyskapur góður og gras mikið og veðurátta hagstæð um sumarið og svo haustið. ... Þá var haust í meðallagi, stórviðrasamt annað slagið.

